
 

 

 

 
 

 

Se oro e oro e oro e oro e oro 

teño un tesouro 
 

1. VER: “Que pesado es” 

 

- Hai persoas que dicimos que son “pesados”, porque nos piden 
algo unha e outra vez, non nos deixan en paz ata que se saen 
coa súa.  

Coñeces a alguén así? Que fai?  
 
- Os afeccionados ao fútbol, ao cinema, ás series, aos libros, a… 
buscan tempo onde sexa para facer o que lles gusta.  

 
Cales son as túas afección? 

 

2. XULGAR: Sede constantes na oración 

 

- No evanxeo deste domingo, Xesús non se cansa de dicirlle aos 
apóstolos que deben “orar sempre, sen desanimarse”, é dicir, 
ser constantes na oración. E explícallo co conto da viúva, que 
tanto insiste ao xuíz inxusto que lle faga xustiza, que lle fai 
caso por pesada.  

 
QUE NOS QUERE DICIR XESUS? 

 
- Fano preséntanos un debuxo moi bonito e expresivo. Que nos 
ensina?  

- Que como ao fútbol, ou ao cinema… hai que ser moi 
“afeccionados” á oración. Con Xesús hai que comunicarse 
constantemente, acotío, compartir con el o que nos pasa, 
escoitar o que nos di, ler a Palabra de Deus, dicirlle “perdón”, 
“grazas amigo”…  

 
- Que coa oración conseguirei un tesouro: serei mellor amigo de 
Xesús. “Se día e noite oro, oro e oro… terei un tesouro”. O 
tesouro de sentirme querido e acompañado por El, de ser o seu 
amigo, de coñecelo e deixarme coñecer por El.  

 
- Que a nosa oración ha de ser insistente, constante (sexamos 
pesados): “Ten sempre as mans levantadas como Moisés” (1ª 
lectura). “É necesario orar sempre, sen desfalecer” (Evanxeo).  

 
- Que debemos orar con confianza: sen desánimo, co empuxe 
da viúva, sabendo que sempre somos escoitados, que tarde ou 
cedo Xesús algo realizará, que El adozará a nosa vida co seu 
amor incondicional.  

 
- Que é necesario que toda a nosa vida sexa unha oración, e 
para iso habemos de ter tamén momentos coidados de 
encontro co Señor: sos, en familia, en comunidade. Como é a 
nosa oración persoal e familiar? 

 
                      Como é a nosa oración persoal e familiar? 

 

3. ACTUAR: Ora moito e ben  

 

- Un exercicio práctico. Miremos as horas do reloxo. Podes 
preguntarte: e eu cando rezo?, como rezo?, é de calidade a 
miña oración?, utilizo a Palabra?, que podo facer por mellorar 
a miña oración? E non nos esquezamos de orar polos que 

máis sofren e pasan polos peores tragos.   
 

Que imos facer 



LECTURAS 
 
EXODO 17, 8-13: Mentres Moisés tiña en alto as mans, vencía 
Israel. 

 
Naqueles días, Amalec veu e atacou a Israel en Refidín. Moisés 

díxolle a Xosué:  
 
- «Escolle uns cantos homes, fai unha saída e ataca a 

Amalec. Mañá eu estarei en pé na cima do monte, co bastón 
de Deus na man».  
 
Fixo Xosué o que lle dicía Moisés, e atacou a Amalec; 

namentres, Moisés, Aarón e Xur subían á cima do monte. 
Mentres Moisés tiña no alto as mans, vencía Israel; mentres 
as tiña baixadas, vencía Amalec.  
 
E, como lle pesaban os brazos, os seus compañeiros tomaron 

unha pedra e puxéronlla debaixo, para que sentase; mentres, 
Aarón e Xur sostíñanlle os brazos, un a cada lado.  
 
Así resistiron no alto os seus brazos ata a posta do sol. Xosué 

derrotou a Amalec e ao seu pobo, a fío de espada.   
 
Palabra do Señor. 
 
 

Sal 120: R/. 
 
  O noso auxilio é o nome do Señor,  que fixo o ceo e a terra. 
 
 
2º TIMOTEO 3, 14-4, 2: O home de Deus sexa perfecto e estea 

preparado para toda obra boa. 



LUCAS 18, 1-8: Deus fará xustiza aos seus elixidos que claman 
ante el. 

 
 

 
Narrador: Naquel tempo, Xesús dicíalles aos seus discípulos 

unha parábola para ensinarlles que é necesario orar sempre, 
sen desfalecer.  

 
Xesús: -«Había un xuíz nunha cidade que nin temía a Deus nin 

lle importaban os homes. Naquela cidade había unha viúva 
que adoitaba ir dicirlle:  

 
Viúva: -“Faime xustiza fronte ao meu adversario”.  
 
Narrador: Por algún tempo estivo a negarse, pero despois 

díxose a si mesmo:  
 
Xuíz: - “Aínda que nin temo a Deus nin me importan os homes, 

como esta viúva está a amolarme, vou facerlle xustiza, non 
sexa que siga vindo a cada momento a importunarme”». 

 
Narrador: E o Señor engadiu:  
 

Xesús: -«Fixádevos no que di o xuíz inxusto; pois Deus, non fará 
xustiza aos seus elixidos que claman ante el día e noite?; ou 
lles dará longas? Dígovos que lles fará xustiza sen tardar.  

 
   Pero, cando veña o Fillo do home, atopará esta fe na terra?». 
 
Palabra do Señor.  

 
(Narrador-Xesús-Viúva-Xuíz). 

 

 


